
Xorijiy investitsiyalar milliy iqtisodiyotning barqaror rivojlanishini taʼminlashda muhim omil 

hisoblanadi. Ular orqali iqtisodiyotga zamonaviy texnologiyalar kirib keladi, ishlab chiqarish 

samaradorligi oshadi va eksport salohiyati kengayadi. Tahlillar shuni koʻrsatadiki, investitsiya 

muhitini yaxshilash, huquqiy va institutsional tizimni takomillashtirish, infratuzilmani rivojlantirish 

hamda raqamli texnologiyalarni joriy etish xorijiy investitsiyalar oqimini sezilarli darajada oshirish 

imkonini beradi. Kelgusida investitsiya siyosatini kompleks yondashuv asosida takomillashtirish 

orqali milliy iqtisodiyotning raqobatbardoshligini oshirish va barqaror iqtisodiy oʻsishni taʼminlash 

mumkin. 

RESURS SAMARADORLIGINI BAHOLASHNING NAZARIY USULLARI VA 

KOʻRSATKICHLARI 

 

ТЕОРЕТИЧЕСКИЕ МЕТОДЫ И ПОКАЗАТЕЛИ ОЦЕНКИ 

РЕСУРСОЭФФЕКТИВНОСТИ 

 

THEORETICAL METHODS AND INDICATORS FOR ASSESSING RESOURCE 

EFFICIENCY 

 

Aipova I.I. 
Angren universiteti “Iqtisodiyot va moliya” kafedrasi oʻqituvchisi 

 

Annotatsiya 

Maqolada resurs samaradorligini baholashning uchta fundamental yoʻnalishi: umumiy omil 

samaradorligi (TFP), resurs tejash indekslari va ekologik indikatorlar kompleks tahlil qilingan. 

Tadqiqotda Tornqvist, Fisher va Malmquist indekslarining metodologik farqlari, resurs tejash 

algoritmlari hamda ekologik samaradorlikni (LCA, uglerod intensivligi) oʻlchash usullari yoritilgan. 

Natijalar ushbu yondashuvlarni integratsiyalash orqali resurs samaradorligini baholashning yagona 

koʻrsatkichlar tizimini shakllantirish uchun nazariy asos boʻlib xizmat qiladi.  

Kalit soʻzlar: umumiy omil samaradorligi (TFP), resurs tejash indeksi, atrof-muhit 

koʻrsatkichlari, Malmquist indeksi, ekologik samaradorlik, hayotiy sikl tahlili, uglevodorod 

intensivligi, yashil iqtisodiyot. 

 

В статье проведен комплексный анализ трех фундаментальных направлений оценки 

ресурсоэффективности: совокупной факторной производительности (TFP), индексов 

ресурсосбережения и экологических индикаторов. В исследовании сопоставляются методики 

индексов Торнквиста, Фишера и Малмквиста, рассматриваются алгоритмы 

ресурсосбережения и методы оценки эко-эффективности (LCA, углеродоемкость). Результаты 

формируют теоретическую основу для интеграции данных подходов в единую систему 

показателей эффективности ресурсов. 

Ключевые слова: совокупная факторная производительность (TFP), индекс 

ресурсосбережения, экологические показатели, индекс Малмквиста, эко-эффективность, 

оценка жизненного цикла, углеводородная интенсивность, зеленая экономика. 

 

The article provides a comprehensive analysis of three fundamental approaches to resource 

efficiency assessment: total factor productivity (TFP), resource saving indices, and environmental 

indicators. The study compares the methodologies of Tornqvist, Fisher, and Malmquist indices, 

examines resource saving algorithms, and evaluates eco-efficiency metrics (LCA, carbon intensity). 

The results establish a theoretical framework for integrating these directions into a unified system of 

resource efficiency indicators. 

Keywords: total factor productivity (TFP), resource saving index, environmental indicators, 

Malmquist index, eco-efficiency, life cycle assessment, hydrocarbon intensity, green economy. 

 

Zamonaviy iqtisodiy taraqqiyotning asosiy paradoksi shundaki, anʼanaviy oʻsish modeli 

resurslarni haddan ziyod sarflash va atrof-muhitga salbiy taʼsir koʻrsatish hisobiga amalga 

oshirilmoqda. 2015-yilda qabul qilingan BMT Barqaror rivojlanish maqsadlari (SDG) doirasida 

resurs samaradorligini oshirish 8, 9 va 12-maqsadlarda alohida ustuvorlik sifatida belgilangan [1]. 

O‘zbekiston Respublikasining «Yashil» iqtisodiyotga o‘tish konsepsiyasida ham resurslarni tejash va 

atrof-muhitni muhofaza qilish ustuvor yo‘nalishlar sifatida mustahkamlangan [2]. 

Resurs samaradorligini baholash metodologiyasida uchta asosiy yo‘nalish tarixan shakllangan: 

birinchisi — umumiy omil samaradorligi (TFP — Total Factor Productivity), ikkinchisi — resurs 

tejash indekslari, uchinchisi — atrof-muhit ko‘rsatkichlari. Har bir yo‘nalish o‘z nazariy maktabiga 

ega bo‘lib, alohida o‘rganilgan. Biroq amaliyot ushbu uchta yo‘nalishni yagona metodologik tizimda 

birlashtirish zaruriyatini ko‘rsatmoqda. 

Tadqiqotning dolzarbligi quyidagi omillar bilan belgilanadi: birinchidan, iqtisodiyotning 

«yashillashuvi» jarayonida resurs samaradorligining aniqroq va keng qamrovli baholash usullariga 

bo‘lgan ehtiyoj ortmoqda; ikkinchidan, turli usullar bir-biridan izolyatsiyada qo‘llanilganligi tufayli 

resurslardan foydalanishning umumiy manzarasini to‘liq ko‘rish imkoni bo‘lmayapti; uchinchidan, 

mavjud metodologiyalarning atrof-muhit jihatlarini yetarlicha inobatga olmayotganligi sezilmoqda. 

Resurs samaradorligini o‘rganishda dialektik tahlil va sintez, abstrakt-mantiqiy mushohada, 

solishtirma tahlil hamda tizimli yondashuv usullaridan foydalanildi. Adabiyotlar tahlili orqali mavjud 

metodologiyalarning qiyosiy tavsiflari ishlab chiqildi. Tadqiqot iqtisodiy o‘sish nazariyasiga oid 

fundamental asarlar [3; 4; 5], xalqaro tashkilotlar (OECD, World Bank, UNEP) qo‘llanmalari, Scopus 

va Web of Science bazasidagi empirik maqolalar [6; 7; 8] hamda O‘zbekiston Respublikasining 

me’yoriy-huquqiy hujjatlariga [2] asoslangan. Ishda iqtisodiy samaradorlik nazariyasining klassik 

vakillari — R. Solow [9], M.J. Farrell [10] va W.E. Diewert [11] kontsepsiyalariga tayanildi. Atrof-

muhit iqtisodiyoti bo‘yicha D. Pearce va R.K. Turner [12], hayotiy sikl tahlili (LCA) yo‘nalishida esa 

G. Finnveden [13] tadqiqotlari uslubiy asos sifatida qo‘llanildi. 

Umumiy omil samaradorligi (TFP — Total Factor Productivity) tushunchasi birinchi marta 

Robert Solow [9] tomonidan 1957-yilda iqtisodiy oʻsishni mehnat va kapital hissasiga ajratish 

maqsadida kiritilgan. Solow oʻsish modeli boʻyicha iqtisodiy oʻsishning bir qismi mehnat va kapital 

xarajatlarini oshirish bilan izohlansa, qolgan qismi — «Solow qoldigʻi» — TFP bilan tushuntiriladi 

[9, p. 312]. 

Zamonaviy adabiyotlarda TFP quyidagicha taʼriflanadi: bu — barcha ishlab chiqarish 

omillarining umumiy mahsuldorligi boʻlib, u ishlab chiqarish hajmining barcha ishlab chiqarish 

omillari birligiga toʻgʻri keladigan miqdorini ifodalaydi [3]. Matematikaviy jihatdan u quyidagi ishlab 

chiqarish funksiyasi orqali ifodalanadi: 

Y = A × F(K, L, M), 

bu yerda: Y — mahsulot hajmi; A — TFP koʻrsatkichi (texnologik omil); K — kapital 

xarajatlar; L — mehnat xarajatlari; M — moddiy xarajatlar; F(.) — ishlab chiqarish funksiyasi [3, 

bet. 156]. 

TFP ni oʻlchashning uchta asosiy usuli mavjud: 

1.1. Tornqvist indeksi. Diewert W.E. [11] tomonidan asoslangan Tornqvist (yoki Translog) 

indeksi TFP ni oʻlchashning eng keng tarqalgan usullaridan biri hisoblanadi. U quyidagicha 

hisoblanadi: 

ln(TFP) = ln(Y₁/Y₀) − Σᵢ [(sᵢ₁ + sᵢ₀)/2 × ln(xᵢ₁/xᵢ₀)], 

bu yerda: Y₁ va Y₀ — joriy va bazis davrdagi mahsulot hajmi; sᵢ₁ va sᵢ₀ -i-omilning mos davrlar 

uchun xarajatlardagi ulushi; xᵢ₁ va xᵢ₀ — i-omilning joriy va bazis davrlar uchun qiymati [11, p. 887]. 

Tornqvist indeksining afzalligi shundaki, u xarajatlar ulushlarini ogʻirlik koeffitsiyenti sifatida 

ishlatadi, bu esa har xil oʻlchov birligiga ega boʻlgan resurslarni qiyoslash imkonini beradi. 

1.2. Fisher indeksi. Paasche va Laspeyres indekslarining geometrik oʻrtachasi sifatida 

hisoblangan Fisher indeksi «ideal» indeks hisoblanadi, chunki u oʻrin almashtirish testini ham, vaqt 

inversiyasi testini ham qondiradi [4, bet. 78]. Don sanoati kabi mavsumiy tebranishlar kuchli boʻlgan 

tarmoqlar uchun Fisher indeksi Tornqvist indeksiga nisbatan barqarorroq natija beradi. 

1.3. Malmquist indeksi. Fare R., Grosskopf S., Norris M. va Zhang Z. [6] tadqiqotlarida keng 

qoʻllanilib, Malmquist indeksi TFP oʻzgarishini ikki tarkibiy qismga ajratadi: texnologik 

samaradorlik oʻzgarishi (efficiencychange) va texnologik oʻzgarish (technicalchange): 

M(TFP) = EC × TC, 

bu yerda: EC — texnologik samaradorlik oʻzgarishi (xozirgi zamonda meʼyorga yaqinlashish 

darajasi); TC — ishlab chiqarish chegarasining siljishi (texnologik progress) [6, p. 74]. Malmquist 

indeksining katta ustunligi shundaki, u pul birliklarida narxlarni talab qilmaydi va DEA 

metodologiyasi bilan birgalikda qoʻllanilishi mumkin. 

Uchta usulning qiyosiy tahlili shuni koʻrsatadiki, kichik va oʻrta sanoat korxonalari uchun 

Tornqvist indeksi qoʻllanilishi qulayroq, chunki u nisbatan oddiy hisoblash algoritmiga ega. Katta 

tarmoqlar yoki mamlakatlar oʻrtasidagi taqqoslash uchun esa Malmquist indeksi afzalroq — u narxlar 

maʼlumotlarisiz ham hisoblash imkonini beradi. 

Resurs tejash tushunchasi iqtisodiy adabiyotlarda bir xil talqin etilmaydi. Keng maʼnoda u 

chiqarilgan mahsulot birligiga toʻgʻri keladigan resurs xarajatlarini kamaytirish deb tushunilsa [5, bet. 

43], tor maʼnoda muayyan bir turdagi resurs (energiya, suv, xom ashyo) sarfini qisqartirish sifatida 

ifodalanadi. Pearce D. va Turner R.K. [12] «yashil» iqtisodiyot nazariyasi doirasida resurs tejashni 

ijtimoiy-ekologik samaradorlikning muhim tarkibiy qismi sifatida koʻrib chiqadi. 

Resurs tejash indekslari metodologiyasida quyidagi asosiy koʻrsatkichlar farqlanadi: 

2.1. Mutlaq tejash indeksi (ATI). U joriy va meʼyoriy (bazis) davrlar oʻrtasidagi farqni 

ifodalaydi: 

ATI = (R₀ − R₁) / R₀ × 100%, 

bu yerda: R₀ — bazis davrdagi resurs sarfi; R₁ — joriy davrdagi resurs sarfi. Ijobiy qiymat 

resurs sarfining kamayganini, salbiy qiymat esa oshganini bildiradi [5, bet. 47]. 

2.2. Nisbiy tejash indeksi (RTI). Bu koʻrsatkich mahsulot hajmining oʻzgarishini hisobga olgan 

holda resurs sarfining nisbiy dinamikasini aks ettiradi: 

RTI = 1 − (R₁/Q₁) / (R₀/Q₀), 

bu yerda: Q₀ va Q₁ — mos davrlardagi mahsulot hajmi. RTI ning ijobiy qiymati resurs 

sigʻimining kamayganini, yaʼni bir birlik mahsulot ishlab chiqarish uchun kamroq resurs 

sarflanganini anglatadi [5, bet. 48]. 

2.3. Tarmoq-aro tejash indeksi (TATI). Koʻp tarmoqli korxonalar va iqtisodiyot sektorlari 

uchun Oʻzbekiston Respublikasi Adliya vazirligi tomonidan tasdiqlangan meʼyoriy uslubiyatga 

muvofiq [2] tarmoq-aro tejash indeksi qoʻllanilishi tavsiya etiladi. Bu koʻrsatkich quyidagicha 

hisoblanadi: 

TATI = Σⱼ (wⱼ × RTIⱼ), 

bu yerda: wⱼ — j-resurs turining umumiy xarajatdagi ogʻirlik ulushi; RTIⱼ — j-resurs turidagi 

nisbiy tejash indeksi. Ogʻirlik ulushlarining yigʻindisi 1 ga teng boʻlishi shart. 

2.4. Energiya tejash indekslari. Energiya resurslari boʻyicha alohida indekslar ayniqsa dolzarb 

hisoblanadi. Xalqaro Energetika Agentligi (IEA) metodologiyasiga koʻra [7], energiya intensivligi 

(EI) va energiya unumdorligi (EP) asosiy koʻrsatkichlar sifatida belgilangan: 

EI = E / GDP,    EP = GDP / E, 

bu yerda: E — sarflangan energiya miqdori (ktoe yoki kWh); GDP — YaIM yoki qoʻshilgan 

qiymat. Ushbu koʻrsatkichlarning dinamikasi energiya tejash dasturlarining samaradorligini baholash 

uchun asosiy mezon hisoblanadi [7, p. 23]. 

2.5. Material tejash indeksi. Xom ashyo va materiallar boʻyicha tejash koʻrsatkichlari don 

mahsulotlari sanoati kabi xom ashyo intensiv tarmoqlar uchun ayniqsa muhimdir. OECD 

metodologiyasiga koʻra [8], material sigʻimi (material intensity) va material unumdorligi (material 

productivity) asosiy koʻrsatkichlar sifatida qoʻllaniladi: 

Material unumdorligi = GDP / DMC, 

bu yerda: DMC (Domestic Material Consumption) — ichki material sarfi. YeI Statistika idorasi 

(Eurostat) [8] bu koʻrsatkichni barqaror rivojlanishni oʻlchashning asosiy mezoni sifatida belgilagan. 

Atrof-muhit koʻrsatkichlari iqtisodiy faoliyatning ekologik taʼsirini oʻlchashga xizmat qiladi. 

Ushbu yoʻnalish 1980-yillardan boshlab «yashil» iqtisodiyot nazariyasining shakllanishi bilan 

intensiv rivojlana boshladi. Pearce D. va Turner R.K. [12] tabiiy kapital tushunchasini kiritib, 

iqtisodiy oʻsish davrida atrof-muhit resurslarining tugashi va degradatsiyasini iqtisodiy zararning bir 

koʻrinishi sifatida koʻrib chiqishni tavsiya etdi. 

3.1. Uglevodorod intensivligi (Carbon Intensity). Bu koʻrsatkich mahsulot yoki xizmat birligiga 

toʻgʻri keladigan CO₂ ekvivalenti miqdorini ifodalaydi: 

CI = GHG / Q, 

bu yerda: CI — uglevodorod intensivligi; GHG — issiqxona gazlari chiqindilari (CO₂ 

ekvivalentida, kg yoki tonna); Q — mahsulot hajmi (pul yoki natural birlikda). Ushbu koʻrsatkichning 

dinamikasi sanoat korxonasining «yashillashuv» yoʻlida qanday rivojlanayotganini aks ettiradi [2, 7-

modda]. 

3.2. Ekologik samaradorlik (Eco-efficiency). Schmidheiny S. [14] va WBCSD (Jahon biznes 

kengashi) tomonidan ishlab chiqilgan ekologik samaradorlik kontseptsiyasi iqtisodiy qiymat va 

ekologik taʼsir oʻrtasidagi nisbatni oʻlchaydi: 

Eco-efficiency = Iqtisodiy qiymat / Ekologik taʼsir, 

bu yerda iqtisodiy qiymat sifatida korxonaning sof savdo tushumi yoki qoʻshilgan qiymat, 

ekologik taʼsir sifatida esa energiya sarfi, suv sarfi, chiqindilar miqdori yoki CO₂ chiqindilari 

qoʻllanilishi mumkin [14, p. 98]. OECD [8] bu koʻrsatkichni barqaror ishlab chiqarishni oʻlchashning 

asosiy metrikasi sifatida tan olgan. 

3.3. Hayotiy sikl tahlili (LCA — Life Cycle Assessment). Finnveden G. va boshqalar [13] 

tadqiqotida hayotiy tsikl tahlili mahsulotning butun hayot tsikli davomida — xom ashyo qazib 

olishdan tortib chiqindilarni utilizatsiya qilishgacha — ekologik taʼsirini oʻlchash usuli sifatida 

tavsiflanadi. LCA quyidagi toʻrt bosqichdan iborat: 

Birinchi bosqich — maqsad va doirani belgilash (Goal and Scope Definition): tahlilning 

maqsadi, tizim chegaralari va funksional birlik aniqlanadi. Don mahsulotlari korxonasi uchun 

funksional birlik sifatida 1 tonna tayyor mahsulot qabul qilinishi mumkin. 

Ikkinchi bosqich — inventarizatsiya tahlili (Life Cycle Inventory — LCI): barcha kirish (xom 

ashyo, energiya, suv) va chiqish (mahsulot, chiqindilar, chiqindilar) oqimlari miqdoriy jihatdan 

baholanadi. 

Uchinchi bosqich — taʼsir baholash (Life Cycle Impact Assessment — LCIA): inventarizatsiya 

maʼlumotlari global isish, ozon qatlamining buzilishi, inson salomatligi va boshqalar kabi taʼsir 

kategoriyalariga bogʻlanadi. 

Toʻrtinchi bosqich — talqin (Interpretation): natijalar qaror qabul qilish uchun 

umumlashtiriladi va tavsiyalar ishlab chiqiladi [13, p. 3]. LCA metodologiyasi ISO 14040 va ISO 

14044 standartlari bilan tartibga solinadi [15]. 

3.4. Material oqimlarini tahlil qilish (MFA — Material Flow Analysis). OECD va Eurostat [8] 

tomonidan ishlab chiqilgan MFA metodologiyasi iqtisodiyotga kiruvchi va undan chiquvchi barcha 

material oqimlarini oʻlchaydi. Asosiy koʻrsatkichlar: DMI (Direct Material Input — toʻgʻridan-toʻgʻri 

material kiritish), TMR (Total Material Requirement — umumiy material talabi) va DPO (Domestic 

Processed Output — ichki qayta ishlangan mahsulot chiqishi). Don mahsulotlari sanoati uchun MFA 

don xom ashyosidan tayyor mahsulotgacha boʻlgan material oqimlarini aniqlash va resurs 

yoʻqotilishini minimallashtirishga imkon beradi. 

Koʻrib chiqilgan uchta yoʻnalish bir-birini toʻldiradi va kompleks baholash tizimini 

shakllantirish uchun asos boʻla oladi. Birinchi yoʻnalish (TFP) iqtisodiy samaradorlikning umumiy 

dinamikasini aks ettiradi; ikkinchi yoʻnalish (resurs tejash indekslari) alohida resurs turlaridan 

foydalanish samaradorligini oʻlchaydi; uchinchi yoʻnalish (atrof-muhit koʻrsatkichlari) ekologik 

taʼsirni baholaydi. 

Ushbu uchta yoʻnalishni birlashtirgan kompleks koʻrsatkich — Yashil resurs samaradorligi 

indeksi (YRSI) — quyidagicha shakllantirilishi mumkin: 

YRSI = TFPindeks × RTIogʻirlik × Eco-efficiencynorm, 

bu yerda har bir tarkibiy qism meʼyorlashtiriladi (bazis qiymatga nisbatan) va koʻpaytma 

sifatida integratsiya qilinadi. Agar uchta koʻrsatkichning ham qiymati 1 dan katta boʻlsa, YRSI > 1, 

yaʼni korxona «yashil samaradorlik» yoʻlida rivojlanmoqda deb hisoblanadi [12, p. 167]. TFP 

indekslari barcha ishlab chiqarish omillarini yaxlit qamrab olishi va statistik maʼlumotlar asosida 

hisoblash mumkinligi bilan afzal, ammo atrof-muhit taʼsirini hisobga olmaydi va murakkab hisob-

kitoblarni talab qiladi. Resurs tejash indekslari tarmoq va korxona darajasida qoʻllanilishi qulayligi, 

tushunarliligi va turli resurs turlarini alohida oʻlchash imkoni bilan afzal, lekin resurslar oʻrtasidagi 

oʻzaro taʼsirni va sifat oʻzgarishlarini toʻliq aks ettira olmaydi. Atrof-muhit koʻrsatkichlari ekologik 

taʼsirni toʻliq oʻlchash va xalqaro standartlarga muvofiq boʻlishi bilan afzal, ammo ayniqsa LCA 

metodologiyasini qoʻllashda maʼlumot toʻplash murakkabligi va yuqori xarajat talab etishi zaif 

tomonlari hisoblanadi. 

Barcha uchta metodologiyani birlashtirish esa zamonaviy korxonalar uchun «yashil» va 

iqtisodiy jihatdan samarali ishlab chiqarishni taʼminlashning eng ishonchli yoʻlidir. Buning uchun 

maʼlumotlar bazasini birlashtirish, hisoblash algoritmlarini standartlashtirish va natijalarni boshqaruv 

qarorlariga ulash tizimini yaratish zarur. 

1. Umumiy omil samaradorligi (TFP) resurslardan foydalanishni makroiqtisodiy 

baholashning tayanch vositasidir. Malmquist indeksi samaradorlikni texnologik oʻzgarish va progress 

komponentlariga ajratishi hamda narx maʼlumotlarisiz DEA usuli bilan qoʻllanilishi sababli eng 

universal metodologiya hisoblanadi. 

2. Mutlaq, nisbiy va tarmoq-aro indekslar resurslar (energiya, suv, material) dinamikasini 

aniq oʻlchashga xizmat qiladi. Don mahsulotlari sanoatida xarajatlar tarkibini hisobga oluvchi 

ogʻirlikni tarmoq-aro tejash indeksi (TATI) eng samarali uslubdir. 

3. Uglerod intensivligi, ekologik samaradorlik va LCA koʻrsatkichlari resurs isteʼmolining 

ekologik oqibatlarini baholaydi. Ushbu indikatorlar ISO 14040/14044 standartlari asosida 

unifikatsiya qilinishi zarur. 

4. Taklif etilgan kompleks indeks iqtisodiy va ekologik yoʻnalishlarni birlashtirib, 

korxonalarga "yashil" iqtisodiyot sharoitida resurslarni boshqarishning yaxlit tizimini taqdim etadi. 

5. Kelgusi tadqiqotlarda ushbu metodologiyani don mahsulotlari tarmogʻida empirik 

sinovdan oʻtkazish, koeffitsiyentlarni kalibrlash va jarayonlarni raqamli boshqaruv tizimlariga 

integratsiya qilish maqsadga muvofiq. 

